
Ekspert: Ermənistanda siyasi məhbusun ölümünə 
beynəlxalq sükut Avropa və ABŞ strukturlarında  

erməni lobbisinin fəal iş apardığını bir daha təsdiqlədi
 � Ermənistanın müxalif partiya və sayt rəhbəri Mqer 

Yeqiazaryanın aclıq keçirdiyi həbsxanada ölməsi bu ölkədəki 
saxta demokratikləşmə prosesinin və beynəlxalq strukturların ikili 
standartlar siyasətinin mahiyyətini ifşa etmək baxımından çox 
tutarlı faktdır. Bunu Trend-ə açıqlamasında "Bakı xəbər" qəzetinin 
baş redaktoru, siyasi ekspert Aydın Quliyev deyib.

Baş redaktor bildirib ki, Ermənistan 
həbsxanasında siyasi dustağın ölüm 
hadisəsinə qədər onun aclıq keçirməsi 
faktı nə qədər laqeyd qarşılanırdısa, 
aclıq edən dustaq öldükdən sonra da 
bu fakta bir o qədər laqeyd münasibət 
xüsusilə, Avropa strukturları tərəfindən 
sərgiləndi ki, bu da təkzibolunmaz ikili 
standartlar siyasətidir:

"Bir halda Avropa və ABŞ-ın məlum 
strukturları Ermənistanda insan haqla-
rına və demokratiyaya zidd prosesləri 
pərdələməkdə yerli hakimiyyətin fəal 
tərəfdaşı kimi çıxış edirsə, başqa bir 
ölkənin timsalında reallığı on dəfələrlə 
şişirdərək saxta ittiham faktları formalaş-
dırmaq siyasətinin təzahürünü görürük. 
Bir neçə həftə öncə Azərbaycanda 
Mehman Hüseynov adlı gənc məhbusun 
məsələsini şişirdərək Azərbaycana təsir 
alətinə çevirmək oyunları o qədər güclü 
aparılırdı ki, hətta bu qondarma ittiham 
oyununa Avropa Parlamenti, ABŞ-ın 
bəzi Konqres nümayəndələri və bəzi 
idarə olunan tanınmış media qurum-
ları da cəlb edilmişdi. Ən sonda tam 
sübut olundu ki, Azərbaycanda həmin 
məhbusun aclıq etdiyi barədə dolaşan 
məlumatlar təşkil edilmiş siyasi şou-
dur və bunun arxasında Azərbaycana 
təzyiq göstərmək və saxta ittihamlar irəli 
sürmək istəyən ikili standartlı beynəlxalq 
dairələr və onlarla qeyri-şəffaf 
işbirliyində olan radikal siyasi dairələr 
dayanır. Biz bu gün Azərbaycanda və 
Ermənistanda göstərilən iki fakta dünya 
dairələrinin prinsipcə eyni olan ikili stan-
dartla yanaşmasının şahidi oluruq".

Ekspert qeyd edib ki, Ermənistanda 
real siyasi məhbus faktına, siyasi 
dustağın, həqiqətən, aclıq keçirməsi və 
aclıqdan ölüm faktına sükütla yana-
şan Avropa Parlamentinin və digər 
beynəlxalq demokratik institutlatın sükut 
və hərəkətsizliklə müşayiət olunan ikili 
standartlar siyasəti ortadadır:

"Azərbaycanda Mehmanın işi-
ni ağlasığmaz səviyyədə şişirtmək 
və Ermənistanda real və dəhşətli bir 
faktı görməzdən gəlmək eyni dərəcədə 
qərəzli və ikili standartlar siyasətinin 
təzahürləridir. Məsələnin ən pis və 
bağışlanmaz tərəfi odur ki, hər iki 
ölkədəki siyasi proseslərə ayrı-seçkilik 
prinsipi ilə yanaşma artıq formalaşmış 
siyasətdir və illərdən bəri davam etdirilir. 
Biz bu yolverilməz münasibəti seçkilərin 
nəticələrinə, kütləvi aksiyalara, insan 
hüquqlarının müdafiəsinə, Dağlıq Qara-
bağ məsələsinə və çox geniş spektrdə 
bir sıra başqa məsələlərə münasibətdə 
də görürük. Tutarlı fakt olaraq tək onu 
xatırlayaq ki, 2008, 2013 və 2018-ci 

illərdə Ermənistandakı seçkilər aşkar 
kütləvi pozuntu və cəmiyyətin inamsızlı-
ğı şəraitində keçsə də, ATƏT, AŞ PA və 
ABŞ Dövlət Departamenti və Konqres 
üzvləri tərəfindən sanki demokratiyanın 
təntənəsi kimi çox uyğunsuz qiymət 
aldı. Necə ola bilər ki, 2013-cü ildə 
Ermənistan cəmiyyətinin 50 faizdən ço-
xunun səsini alan bir iqtidar cəmi 5 ildən 
sonra heç 5 faiz də səs toplaya bilmir? 
Halbuki Avropa və digər Qərb institutları 
Sarkisyan iqtidarının 50 faiz səs topla-
dığına böyük ruh yüksəkliyi ilə dəstək 
vetmişdilər. İkili yanaşma, korrupsiya və 
"konyak diplomatiyası"nın real təsirlərini 
göstərmək baxımından bundan tutarlı 
faktlar ola bilməz".

O vurğulayıb ki, Azərbaycan Prezi-
denti İlham Əliyev bir neçə həftə əvvəl 
hökumət müşavirəsində Ermənistan 
hakimiyyətləri ilə beynəlxalq seçki insti-
tutlarının cinayətkar əməkdaşlıqlarının 
araşdırılmasını gündəmə gətirdi və bu 
bəyanat qısa müddətdə çox geniş rezo-
nans doğurdu: "Bütün sağlam düşüncəli 
demokratik dairələr bu fikrin üstündə 
qəti qərarlaşıb ki, Azərbaycan Preziden-
tinin çox unikal xarakter daşıyan məlum 
çağırışı ilə bağlı mötəbər araşdırma-
lar başlayana qədər Azərbaycana və 
Ermənistana münasibətdə ikili stan-
dartlar siyasəti də təəssüf ki, davam 
edəcək".

A.Quliyev bildirib ki, Ermənistanda 
siyasi dustaq edilmiş siyasətçinin 
ölümünə beynəlxalq sükut Avropa və 
ABŞ strukturlarında erməni lobbisinin 
həqiqətən də fəal iş apardığını növbəti 
dəfə təsdiqlədi: "Eyni zamanda, o da bir 
daha təsdiqlənir ki, Azərbaycanın uzun 
illər boyu bu günədək xüsusilə, insan 
haqları məsələsində ikili standartlar 
siyasətinin davamlı hədəfi olması danıl-
maz faktdır".

“Viza blankının doldurulması Qaydası”nın, 
“Viza almaq üçün ərizə-anket”in nümunəsinin 
və “Azərbaycan Respublikasına əcnəbini və ya 
vətəndaşlığı olmayan şəxsi dəvət edən tərəfin 
vəsatəti”nin nümunəsinin təsdiq edilməsi haqqında” 
Azərbaycan Respublikası Nazirlər Kabinetinin  
2014-cü il 19 mart tarixli 87 nömrəli Qərarında 
dəyişiklik edilməsi barədə

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq Azərbaycan 
Respublikasının Nazirlər Kabineti QƏRARA ALIR:

Azərbaycan Respublikası Nazirlər Kabinetinin 2014-
cü il 19 mart tarixli 87 nömrəli Qərarı (Azərbaycan Res-
publikasının Qanunvericilik Toplusu, 2014, № 3, maddə 
318; 2016, № 5, maddə 944; 2018, № 5, maddə 1109, 

№ 10, maddə 2141) ilə təsdiq edilmiş 2 nömrəli əlavə - 
“Viza almaq üçün ərizə-anket”in 38-ci bəndinə aşağıdakı 
məzmunda üçüncü abzas əlavə edilsin:

“Azərbaycan Respublikasında 15 gündən artıq 
müvəqqəti olan əcnəbilər və ya vətəndaşlığı olmayan 
şəxslər olduğu yer üzrə qeydiyyata alınmalıdırlar. Məlumat 
və qeydiyyat üçün: www.migration.gov.az. / The foreigners 
and stateless persons temporary staying in the Republic 
of Azerbaijan for more than 15 days must get registered 
upon place of stay. For information and registration: www.
migration.gov.az.”. 

Novruz MƏMMƏDOV  
Azərbaycan Respublikasının Baş naziri

Azərbaycan Respublikası Dövlət 
Turizm Agentliyinin kollegiyasının 
tərkibi haqqında

Azərbaycan Respublikası 
 Prezidentinin 2018-ci il 21 sentyabr 
tarixli 278 nömrəli Fərmanı ilə təsdiq 
edilmiş “Azərbaycan Respublikası-
nın Dövlət Turizm Agentliyi haqqında 
Əsasnamə”nin 5.7-ci bəndinə əsasən 
Azərbaycan Respublikasının Nazirlər 
Kabineti QƏRARA ALIR:

Azərbaycan Respublikası 
Dövlət Turizm Agentliyinin kollegi-
ya üzvlərinin sayı 7 nəfərdən ibarət 

müəyyənləşdirilsin və aşağıdakı 
tərkibdə təsdiq edilsin:

Kollegiyanın sədri
Azərbaycan Respublikası Dövlət 

Turizm Agentliyinin sədri

Kollegiyanın üzvləri:
Azərbaycan Respublikası Dövlət 

Turizm Agentliyinin sədrinin müavini
Naxçıvan Muxtar Respublikası 

Turizm Departamentinin direktoru 
Azərbaycan Respublikası Dövlət 

Turizm Agentliyinin Aparatının rəhbəri

Azərbaycan Respublikası Dövlət 
Turizm Agentliyi Aparatının turizm 
siyasəti və strategiyası şöbəsinin 
müdiri

Azərbaycan Turizm və Menecment 
Universitetinin rektoru

Azərbaycan Turizm Bürosunun 
İdarə Heyəti sədrinin müavini.

Novruz MƏMMƏDOV  
Azərbaycan Respublikasının  

Baş naziri

Konstitusiya Məhkəməsi sədrinin başçılıq etdiyi  
nümayəndə heyəti Strasburq şəhərində səfərdə olub

 � Azərbaycan Respublikası Konstitusiya 
Məhkəməsinin sədri Fərhad Abdullayevin 
başçılıq etdiyi nümayəndə heyəti İnsan 
Hüquqları üzrə Avropa Məhkəməsinin sədri 
Quido Raimondinin dəvəti ilə yanvarın 23-dən 
26-dək “Məhkəmə hakimiyyətinə etimadın 
gücləndirilməsi” mövzusunda keçirilmiş 
beynəlxalq məhkəmə-hüquq seminarında, habelə 
İnsan Hüquqları üzrə Avropa Məhkəməsinin 
2019-cu il məhkəmə ilinin açılışına həsr edilmiş 
rəsmi tədbirlərdə iştirak etmək üçün Fransanın 
Strasburq şəhərində səfərdə olub. 

Konstitusiya 
Məhkəməsinin mətbuat 
xidmətindən AZƏRTAC-a 
bildiriblər ki, tədbirdə 
İnsan Hüquqları üzrə 
Avropa Məhkəməsi ilə 
milli yuxarı məhkəmələr 
arasında əlaqələr, Avro-
pa Məhkəməsinin pre-
sedent hüququnun milli 
məhkəmələr tərəfindən 
tətbiqinə dair və digər 

məsələlər ətrafında çıxış-
lar edilib, fikir mübadiləsi 
aparılıb.

Səfər  zamanı 
bir sıra  Avropa 
ölkələrinin  Konstitusiya 
Məhkəmələrinin sədrləri 
və Avropa Məhkəməsinin 
hakimləri ilə görüşlər keçiri-
lib, qarşılıqlı məhkəmə hü-
quq əməkdaşlığının praktiki 
məsələləri müzakirə edilib.

Azərbaycan Prezidentindən şəhid ailələrinə böyük diqqət
 � “Aprel döyüşləri bütün dünyaya göstərdi ki, Azərbaycan 

güclü dövlətdir, ölkəmizin güclü ordusu var və xalqımız heç vaxt 
işğalla barışmayacaq”. Bu sözləri Azərbaycan Prezidenti İlham 
Əliyev və Birinci vitse-prezident Mehriban xanım Əliyeva yanvarın 
28-də Prezident Sarayında şəhid ailələri ilə görüşən zaman dövlət 
başçısı demişdir. 

Azərbaycanın güclü hərbi poten-
sialı, dünyadakı nüfuzu, artan imkan-
ları sayəsində danışıqlar prosesində 
mövqelərimizin kifayət qədər 
gücləndiyini bildirən cənab Prezident 
vurğulamışdır ki, bizim üçün ölkəmizin 
ərazi bütövlüyünün bərpası ən vacib 
məsələdir və münaqişə ilə bağlı qəbul 
olunan çoxsaylı qətnamələr ölkəmizin 
ərazi bütövlüyünə beynəlxalq dəstəyi 
təmin edib. 

Görüşdə dövlətimizin başçısı son 
illərdə ordu quruculuğu istiqamətində 
böyük işlərin görüldüyünü bildirərək, 
müharibədən əziyyət çəkən insanların 
qayğı ilə əhatə olunduğunu demişdir. 
Ötən dövrdə məcburi köçkünlər üçün 
100-dən çox qəsəbənin tikildiyini, bu 
kateqoriyadan olan insanlara yeni 
mənzillərin verildiyini və bu prosesin bu 
il də davam etdiriləcəyini deyərək, şəhid 
ailələrinin də ev və avtomobillərlə təmin 
edildiyini diqqətə çatdırmışdır. 

2018-ci ildə Prezident seçildikdən 
sonra ilk fərmanının şəhid ailələrinin 
sosial müdafiəsinin gücləndirilməsi ilə 
bağlı olduğunu vurğulayan dövlətimizin 
başçısı bu fərmanla 10 minə yaxın 
şəhid ailəsinə 11 min manat məbləğində 
birdəfəlik ödəmələrin verilməsinin 
nəzərdə tutulduğunu, artıq  3 mindən 
çox şəhid ailəsinin bu vəsaiti aldığını de-
mişdir. Vaxtilə müavinət almış ailələrlə 
bağlı araşdırmalar aparıldığını, onların 
aldığı vəsaitin bu günün məzənnəsi ilə 
uyğunsuzluq təşkil etdiyini nəzərə ala-
raq yeni imzaladığı fərmana əsasən 11 
min manat alacaq vətəndaşların sayının 
artdığını bildirmişdir.

Cənab Prezident birdəfəlik ödəməni 
almaq üçün istifadə olunan plastik 
kartları şəhid hərbi qulluqçularının 
vərəsələrinə təqdim edərək, xalqa 
xidmət etməyin onun üçün böyük fərəh 
olduğunu, bu gün ölkəmizin sürətlə 
inkişaf etdiyini, uğurlu iqtisadi siyasət 
nəticəsində Azərbaycanda böyük sosial 

layihələrin icra olunduğunu vurğulamış-
dır. Bildirmişdir ki, qarşıya qoyulan əsas 
məqsəd vətəndaşların sosial vəziyyətinin 
günbəgün yaxşılaşdırılmasıdır. 

Qeyd edək ki, şəhid ailələrinə diqqət 
və qayğı Prezident İlham Əliyevin 
həyata keçirdiyi siyasi kursun mühüm 
istiqamətlərindən biridir. İndiyə qədər 
bu kateqoriyadan olan vətəndaşlara 
6654 mənzil, 6144 avtomobil, o 
cümlədən təkcə ötən il 626 mənzil 
verilib. Bu il həmin vətəndaşlara azı 
800 mənzilin təqdim olunması nəzərdə 
tutulur. Şəhid ailələrinə və müharibə 
əlillərinə, Milli Qəhrəmanlara verilən 
Prezident təqaüdünün də məbləği 
ötən dövrdə mütəmadi artırılıb, bu 
qəbildən olan insanların uşaqlarına 
aylıq sosial müavinətin verilməsi təmin 
olunub. Bununla da şəhid ailələrinin 
sosial müdafiəsi ildən-ilə yaxşılaşıb, 
dövlətimizin başçısının bu sahədə 
həyata keçirdiyi tədbirlər ictimaiyyət 
tərəfindən hər zaman böyük rəğbət və 
məmnunluqla qarşılanıb.

Qeyd edək ki, ötən dövrdə 3100 
şəhid hərbi qulluqçunun 4200-ə qədər 
vərəsəsinə birdəfəlik ödəmə həyata 
keçirilib, bu istiqamət üzrə 34 milyon 
manat vəsait ödənilib. Hazırda 6444 
şəhidin vərəsələrinə ödənişlər davam 
etməkdədir.

Cənab Prezidentin yanvarın 28-
də imzaladığı yeni fərmanla birdəfəlik 
ödəmənin əhatə dairəsi daha da 
genişlənib. Azərbaycan Respublikasının 
ərazi bütövlüyü uğrunda 1997-ci ilin 
avqust ayının 2-dək şəhid olmuş əlavə 
2725 şəhidin (o cümlədən 11000 manat-
dan az sığorta ödənişi almış 2264 şəhid 
hərbi qulluqçunun və 461 şəhid polisin) 
vərəsələrinə də birdəfəlik ödəmənin 
verilməsi tapşırılıb. Yeni fərmanla 
birdəfəlik ödəmənin verilməsi prosesi ar-
tıq 12268 şəhidin vərəsələrini əhatə edir 
və bu məqsədlər üçün ümumilikdə 135 
milyon manat vəsait nəzərdə tutulur. 

     Şəhid ailələrinə birdəfəlik 
ödəmənin verilməsini nəzərdə tutan 
bu fərman onların sosial müdafiəsinin 
yaxşılaşdırılması istiqamətində mü-
hüm tədbirlərdən olmaqla, ölkə 
vətəndaşlarının rifahının dirçəldilməsinə 
xidmət edən ən humanist addımlardan 
biri kimi qəbul edilməlidir. 

Etiraf etmək lazımdır ki, ölkəmizdə 
şəhid ailələrinin və müharibə əlillərinin 
sosial müdafiəsinin gücləndirilməsi 
istiqamətində mühüm addımlar atılır. 
Şəhid ailələrinə və müharibə əlillərinə, 
Milli Qəhrəmanlara Azərbaycan Res-
publikası Prezidentinin aylıq təqaüdünün 
məbləği ötən dövrdə mütəmadi olaraq 
artırılmaqla Milli Qəhrəmanlar üçün 1500 
manata, şəhid ailələri üçün 242 manata, 
müharibə əlilləri üçün 182 (I qrup əlillər), 
158 (II qrup əlillər) və 121 (III qrup əlillər) 
manata çatdırılıb. Prezident təqaüdü 
ilə yanaşı, müharibə əlillərindən böyük 
əksəriyyəti əlilliyə görə əmək pensiyası, 
pensiya hüququ olmayan az bir qismi isə 
əlilliyə görə müavinət  alır. 

Əmək pensiyası almaq hüququ 
olmayan şəhid ailəsi üzvlərinə və 
müharibə əlillərinin uşaqlarına aylıq 
sosial müavinət verilir. Şəhid ailəsi və 
Milli Qəhrəman ailəsi üzvlərinə əmək 
pensiyası təyin olunarkən əlavə də 
hesablanır, həmçinin şəhid ailələrinin və 
müharibə əlillərinin uşaqları dövlət ali 
və orta ixtisas təhsili müəssisələrində 
ödənişli təhsil aldıqda təhsil haqqı dövlət 
büdcəsi hesabına ödənilir. 

Ölkəmizdə icra olunan 
özünüməşğulluq proqramına müraciət 
edənlər arasında digər həssas qrup-
larla yanaşı, şəhid ailələri və müharibə 
əlillərinə də üstünlük verilir. Təkcə ötən il 
100-dək şəhid ailəsi, mindən çox əlilliyi 
olan şəxs bu proqrama cəlb olunaraq 
aktivlərlə təmin olunub. 

Digər sahələrdə də şəhid ailələrinin 
sosial müdafiəsi məqsədilə mü-
hüm tədbirlər həyata keçirilir və bu 
tədbirlər qarşıdakı dövrdə də ildən-
ilə güclənəcəkdir. Bütün bunlar onu 
deməyə imkan verir ki, ölkəmizdə 
aparılan dövlət siyasətinin mərkəzində 
Azərbaycan vətəndaşı dayanır.

Zərifə BƏŞİRQIZI, “Xalq qəzeti”

ABŞ Konqresində 20 Yanvar faciəsi ilə 
bağlı növbəti bəyanat verilib

 � ABŞ Konqresinin 
Nümayəndələr Palatasında Qanlı 
Yanvar faciəsinin 29-cu ildönümü 
ilə bağlı növbəti bəyanat verilib. 

AZƏRTAC xəbər verir ki, Arizona 
ştatını təmsil edən Konqres üzvü 
Pol Qosar 20 Yanvar faciəsi ilə bağlı 
bəyanatla çıxış edib. 

Bəyanatda bildirilir ki, 29 il bun-
dan əvvəl formalaşmaqda olan 
müstəqillik hərəkatının zorla ya-
tırılması məqsədilə sovet ordusu 
Azərbaycana yeridilib. 26 minlik bu 
ordunun Azərbaycanın paytaxtı Bakı 
şəhərində dinc nümayiş iştirakçıları-
na hücumu nəticəsində 140-dan çox 
mülki şəxsi qətlə yetirib, 700-dən çox 
insan yaralanıb.

Qeyd olunur ki, sovet ittifaqı 
qəfil zərbə endirməklə və zor tətbiq 

etməklə yalnız azərbaycanlılara qarşı 
deyil, sovet əsarətində qalmış digər 
millətlərə də xəbərdarlıq etdiyini ümid 
edirdi. Lakin bu hücum azadlıqsevər 
Azərbaycan xalqının əzmini qıra 
bilmədi, əhalinin səylərini daha da 
möhkəmləndirdi. Əhalinin azadlıq və 
demokratiya tələbi müstəqilliyin elan 
edilməsi ilə nəticələndi. 

Bəyanatda Azərbaycanın ABŞ-ın 
regiondakı əhəmiyyətli müttəfiqinə 
çevrildiyi bildirilir. Balkanlarda, İraqda 
və Əfqanıstanda Azərbaycan və ABŞ 
hərbçilərinin birgə xidmət etdikləri xa-
tırlanır, eləcə də ölkəmizin Avropanın 
enerji təhlükəsizliyində əhəmiyyətli rol 
oynadığı vurğulanır.

Bəyanatın ABŞ Konqresinin rəsmi 
gündəliyində dərc olunmuş ingilis 
dilində mətni ilə https://www.cong-
ress.gov/116/crec/2019/01/25/CREC-
2019-01-25-pt1-PgE93-6.pdf internet 
səhifəsində tanış olmaq mümkündür.  

Yusif  BABANLI, 
AZƏRTAC-ın xüsusi müxbiri

Vaşinqton

Milli Qəhrəman Viktor Seryoginə  
həsr edilmiş sənədli filmin təqdimatı olub

 � Yanvarın 28-də Milli Aviasiya Akademiyasında 
Azərbaycanın Milli Qəhrəmanı Viktor Seryoginə həsr edilmiş sənədli 
filmin təqdimatı olub. 

AZƏRTAC xəbər verir ki, tədbir 
Mədəniyyət Nazirliyi, Azərbaycan Hava 
Yolları və Milli Aviasiya Akademiyasının 
təşkilatçılığı ilə reallaşıb.

Filmin təqdimatından öncə Mil-
li Aviasiya Akademiyasının rektoru, 
akademik Arif Paşayevin adından 
qonaqları salamlayan akademiyanın 
prorektoru Ədalət Səmədov tədbirin 
əhəmiyyətindən söz açıb. 

Bildirib ki, Milli qəhrəmanlarımızın 
keçdiyi döyüş yolu, Vətən torpaqları 
uğrunda canlarından keçmələri bugün-
kü və gələcək nəsillərə örnəkdir. Viktor 
Seryogin və digər qəhrəmanlarımızın 
döyüşdə göstərdiyi şücaət gənclərin 
vətənpərvərlik tərbiyəsində müstəsna rol 
oynayır.

Vurğulayıb ki, 1944-cü il martın 
23-də Tbilisi şəhərində anadan olan 
V.Seryogin 1986-cı ildə Kremençuq Mül-
ki Aviasiya Məktəbini bitirdikdən sonra 
Zabrat Əlahiddə Aviasiya Dəstəsinə 
məxsus Mİ-2 helokopterinə pilot təyin 
edilib. Onun Azərbaycanın Hərbi Hava 
Qüvvələrinin yaradılmasında böyük 
xidmətləri olub: “Dəfələrlə ordenlərlə 
təltif edilən, Qarabağ müharibəsində 
adı hər kəsə məlum olan Viktor 
sərrast atəşlərlə erməni işğalçılarının 
zirehli texnikasını sıradan çıxarar, 

erməni yaraqlılarının postlarına od 
ələyərdi. Viktor Ağdərə, Şuşa, Ağdam 
səmasında özünəməxsus döyüş yolu 
keçib. Dəfələrlə dinc sakinləri xilas 
edərək təhlükəsiz əraziyə daşıyıb. O, 
1992-ci il yanvarın 28-də dinc sakinləri 
təhlükəsiz yerə apararaq Ağdam-Şuşa 
istiqamətində hərəkət edirdi. Erməni 
yaraqlıları qəfildən vertolyotu atəşə tut-
dular, Viktor alova bürünmüş vertolyotu 
kənara yönəldərək insanların tələf olma-
sının qarşısını ala bildi, özü isə heyətlə 
birlikdə qəhrəmancasına həlak oldu”.

Ə.Səmədov Milli Qəhrəmanın 
xatirəsinin əziz tutulması və bu 
məqsədlə reallaşan tədbirin təşkilində 
əməyi olan hər kəsə təşəkkür edib. 

“Silk Way Helicopter Services” 
Şirkətinin direktoru Azər Sultanov deyib 
ki, belə təqdimatların keçirilməsi Vətən 

torpaqları uğurunda canından keçən 
qəhrəman Vətən övladlarının xatirəsinə 
hörmətin göstəricisidir: “Biz bu gün 
Viktor Seryoginin döyüş yoldaşları ilə 
çiyin-çiyinə çalışırıq. V.Seryogin və onun 
timsalında bütün qəhrəmanlarımızın 
xatirəsini yad etmək hər zaman vacibdir, 
borcumuzdur”.

Milli Qəhrəmanın şərəfli döyüş yo-
lundan danışan Mədəniyyət Nazirliyinin 
rəsmisi Almaz Sultanzadə film haqqında 
məlumat verib.

Qeyd edib ki, “Azərbaycanın 
Milli Qəhrəmanları” silsiləsindən 
“Salnaməfilm” studiyasında ekranlaş-
dırılan “Viktor Seryogin” filminin rejis-
soru Cəmil Fərəcov, operatoru Nizami 
Abbasdır. Ekran əsərinin çəkilməsində 
zəhməti olan hər kəsə təşəkkür edən 
A.Sultanzadə şəhidlərin xatirəsinin 
dövlətimiz tərəfindən hər zaman uca 
tutulduğunu qeyd edib. 

Milli Qəhrəmanın döyüş  yoldaşı 
Bayram Muxtarov onun həyat yo-
lundan, döyüşlərdə göstərdiyi 
qəhrəmanlıqlardan bəhs edib, 
xatirələrini bölüşüb.  Bugünkü tədbirin 
gənclərin vətənpərvərlik ruhunda 
böyüməsində, torpağa olan sevgilərinin 
artmasında müsbət rol oynayacağına 
əminliyini bildirən B.Muxtarov belə 
görüşlərin tez-tez təşkil olunmasının 
vacibliyini vurğulayıb.

Sonra qonaqlar filmə baxıblar.


